Одыб сикт нэм заводитчигöн
1901 вося гожöм лои кос. Рудзöг-ид шепъяс – жебиникöсь, тусьясыс посньыдикöсь. Турун лои этша. Вöръясын эз ло тшак-вотöс. Вешйисны пöтка, ур. Кузь арбыд – баба гожöм. Одыбын оз помнитны татшöм восö. Лым усьöм бöрын сувтісны туйяс. Введение праздник бöрын (овлö ноябрь 21 лунö – важ стиль серти) Одыбса том войтырöс нуисны рекрутö.
Тöвся Микöла бöрын Одыб, Рочсикт, Ягвыв, Емель, Тист сикт-грездъясті ветлöдлісны Висер вöлöстьса старшина А.Игушев, Нившераса старöста А.Михайлов, вöлöстьса писарь Щеболкин. Найö дасьтісны уездса воинскöй присутствиелы тані олысь войтырлысь выль списокъяс. Найöс дасьтöма Одыбса Вöскресенскöй вичколöн, Нившера сиктса управалöн документъяс серти. Öні жö сійöс стöчмöдöны.

Медводдза котырыс Михаил Тихонов Габовлöн (51 арöса), мамыслы 73 арöс, гöтырыс – Дарья. Гозъялöн Öлексей, Öне пиян, Неонила, Анна нывъяс. Миш Öлексейлöн гöтырыс Габö Парась. Тані жö олöны Титöн Мишлöн вокъясыс Кирö да Митрей, гöтыръясныс Марья да Öгре. Митрейлöн нёль арöса Микулай пи. Орчча керкаыс 27 арöса Платон Никитьев Габовлöн, гöтырыс – Усьта, быдтöны гозъя Öдя нылöс. Тані жö мамыс, Ульяна, да Ирина чойыс. Коймöд керкаыс Елизар Матвеев Габовлöн. Гöтырыс Öгаш. Гозъялöн Степан, Семö пиян, Марпа, Анна нывъяс. Габовъяслöн тайö чукöрас сизим овмöс. Медборъяыс 34 арöса Василий Архипов Габовлöн, мамыслы, Елелы, 74, чойыслы, Марьялы – 28 арöс. Öти вевт улын олö вокыс, Артип Миш. Артип Миш квайт во служитöма царскöй армияын. 1896 воын локтöма да гöтрасьöма Иван Татьöкöд. Эм Иван пи.
Водзö 448-463 номеръяс улын мунöны Подоровъяс. Медводдзаыс Андрей Прокопьевлöн. Гöтырыс Сусанна. Гозъялöн Петыр, Öлексан пиян, Анна, Парась нывъяс. Прокö Öньö лыддьыссьö Сывъюдор пöчинокын олысьöн. Тистысь жö Тит Иван Михайловкöд казеннöй палаталöн индöд серти овмöдчисны. Прокö Öньöкöд орчча керкаыс Степан Макаров Подоровлöн. Мамыслы, Öгашлы, 84 арöс. Гöтырыс – Педöра. Гозъялöн Митрей, Егор пиян. Öти овмöсöн олöны вокыс, Макар Иван, Марья гöтырыскöд. Гозъялöн Иван, Микита, Егор пиян. Надя да кык Елена нима нывъяс.

456 номер улын керкаыс тыртöм.  Марк Кузьма Подоров Дарья гöтырыскöд, Анна, Öнисся нывъясыскöд, Марклöн Паладь чойыскöд 1891 воö губернскöй казеннöй палаталöн указ серти вуджöмаöсь Сибирö, Шадринскöй уездса Иваницкöй вöлöстьö. Тайö чукöрас Подоровъяслöн дас вит овмöс. Водзö Поповъяслöн кык керка. 464 номер улын олö Никита Матвеев Попов. Мамыслы, Парасьлы, 76 арöс. Миронлöн гöтырыс Марпа. Гозъялöн Миш, Гриша, Кирö пиян, дас арöса Анна ныв. Öти овмöсöн олöны Педöр Миронлöн Пöликарп вокыс, Марпа гöтырыс да ныв-пияныс: Зосима, Вась, Павел, Öнисся. Тан жö мöд вокыс – Педöр Киприан, гöтырыс – Паладь, пи-нывъяс: Поликарп, Марпа, Павла, Педöр Миронлöн чойыс, Öгаш.

Водзö öкмыс керкаын Ларуковъяс. Медводдзаыс  - Тихон Кирилловлöн, Анна гöтырыскöд быдтöны Гришаöс, Дарьяöс. Мöд керкаыс Öсип Фалалеев Ларуковлöн. Гöтырыс – Лизавета. Мамыс – Öнисся, вокыс – Митрей, чойыс – Анна. 468 номер улын Даниил Иванов Ларуковлöн. Тан жö олö Öне вокыс Парась гöтырыскöд. Гозъялöн Вась, Кирö, Епим, Илья пиян, Наталь, Паладь, Татьян нывъясыс. 471 номер улын Öсип Кириллов Ларуковлöн овмöсыс. Гöтырыс -  Дарья. Гозъялöн Иван, Максим, Арсень, Ласей пиян, Кресте, Парась нывъяс. Öти овмöсöн олöны Кирö Öсиплöн племянникыс, Иван Степан, сылöн гöтырыс – Плавди. Гозъялöн Öне, Иван, Петыр пиян, Ирина, Марпа нывъяс. Кирö Öсиплöн Иван пиыс Марья гöтырыскöд тані жö олöны. Налöн ныв – Дарья. Гöтыра жö Кирö Öсип, гöтырыс 26 арöса Ксенья. Быдтöны Öгашöс, Степанидаöс, Парасьöс. Тані жö олö Кирö Öсиплöн 37 арöса Öгаш племянницаыс. Ставныс 22 морт. Тані кык Дарья, кык Öгаш, кык Парась, кык Иван. 474 номер улын 68 арöса Архип Панфилов Ларуковлöн керкаыс. Дас морта котырнас. Вöлöмаöсь дас öтиöнöсь, но Артип племянниклöн Плавди мамыс мунöма Сибирö, Томск губернияса Бийскöй уездö. Петöма верöс сайö. Водзö квайт керкаын Жижевъяс. Первойыс Степан Матвеев Жижевлöн. Рöдьö Усьтакöд быдтöны Кирööс, Öдя да Ирина нывъясöс. Тані жö олö Матвей Тима вокыс. Öртем Ольга гöтырыскöд Паладьöс быдтöны. Орччöн 73 арöса Иван Федоров Жижевлöн кызь квайт мортса котыр. Пияныс Гриша, Педöр да Кузьма (двöйняяс),  Кöсьта. Гöтырыс – Еле. Гришалöн гöтырыс – Öпресь. Нывпияныс: Миш, Усьта, Педöсся, Анна, Педöрлöн гöтырыс – Татьö.  Гозъялöн: Öлексан пи, Лена ныв. Кузьмалöн гöтырыс – Катя, налöн пиян: Рöман, Öлеш; Марья, Варя, Наталь, Анна нывъяс. Кöсьталöн гöтырыс – Плавди. Гозъялöн Öне, Вась, Педöр пиян, Анна ныв. Жижевъяс чукöрын медбöръя овмöсыс Григорий Ивановлöн. Мамыслы, Матреналы, 78 арöс. Ачыс дöвечалö. Ныв-пияныс: Иван, Митрöпан, Ульяния, Öдя, Педöсся. Иванлöн гöтырыс Микит Марья. Тані жö олöны Иван Гришалöн племянникыс, 15 арöса Опонь Вась, снохаыс Катя да сылöн Марья, Анна нывъясыс.

Водзö Михайловъяс. 481номер улын Иван Титов Михайловлöн. Аслыс 42 арöс, гöтырыс, Öдя, 45 арöса. Гозъялöн: Микулай, Öлексан, Павел, Егор вит арöса двöйняяс Василей да Степан пиян да Пекла. Микулайлы мöд во рекрутавны мунны. Тані жö олö Тит Гриша вокыс, Марья гöтырыскöд быдтöны Миш пиöс, Анна да Дарья  нывъясöс. Ставныс дас нёльöнöсь. Тит Иван Михайлов – Тистысь Тит Иван – лыддьыссьö тані, но олö кызь верстöн Ньывсер ю кузя катчöс – Сывъюдорын.

1894 вося июль 8 лунö Вöлöгда губернияса госимуществояс кузя управление, сылöн да Прокö Öне Подоровлöн корöм серти, сетіс Сывъюдорö овмöдчöм вылö 7463 номера гижöд. 1897 вося гожöмö волісны Сывъюдорö Броновскöй да Усть-Сысольскса лесничествоысь лесниклы отсасьысь Осокин. Волісны да вундісны кык душ вылö Ньывсер да Сывъю пöлöнысь 42,15 десятина вöр-видз (десятинаын 1,09 гектар). Вундöм му межаяс вылас Тист Иван да Прокö Öне сувтöдалісны межöвöй столбъяс, кералісны прöсекъяс. Прöсекъяс-столбъяс костас став вöр-ваыс налöн: стрöитчöм вылö козъя вöр, пес вылö – коръя вöр. Лесничöйлы отсасьысь Осокин ставсö бумага вылö пасъяліс – план вöчис. Овмöдчыны шуисны сöмын кыкöн. Уналы дона сувтас кайöмыс (выкупнöй платеж). Пияныс колясны Тистö. Налы вылö Тист Иванлöн да Прокö Öньöлöн муясыс колясны. Пияныс томöсь на. Тист Иванлöн Микулайыс дас öкмыс арöса. Ветлас салдатö. Прокö Öньöлöн Петырыс – 22 арöса. Вермасны жö на рекрутö босьтлыны. Сывъюдорö налöн кайöмыс медводз видз вöсна лои. Лоас унджык скöт – лоас и унджык куйöд. А сідзкö и нянь. А та вылö медводз колöны выль видзьяс, турун. Со и кайисны Сывъюдорö. Но Прокö Öньöлöн кöсйöмыс вошö – оз кöсйы пыдö вужъясьны. Вот эськöн выкупнöй платежыс кö эз вöв, сетöм му-видзсьыс казнаö мынтыны кö эз ков. Тистысь Тит Иванлы ковмас, тыдалö, пияныскöд кайны. Дерт, бара жö сьöм кö мынтысьныс лоö.

Тит Иванкöд орчча керкаыс 76 арöса Кузьма Иванов Михайловлöн. Дöвечалö. Кöзяйствуйтöны 38 арöса Иван да Модемилла гöтырыс. Гозъялöн Öлексан, Пане пиян, Марья ныв. Михайловъяслöн тайö чукöрас кызь овмöс. Медыджыд котырыс Иван Ефимов Михайловлöн. Налöн 29 морт: 12 мужичöй да 17 нывбаба. Кыкöн Васьяс, Семöяс, Паладьяс, Öгашъяс, Парасьяс, Марьяяс. Водзö öкмыс керкаынöсь бара Габовъяс. Медводдзаыс 26 арöса Степан Иванов Габовлöн. Иван Öгашкöд быдтöны Васьöс да Ксеньяöс. Öтлаын олö вокыс, 23 арöса Иван Вась. 506 номер улын Андрей Прокопьев Габовлöн овмöс. Дöвечалö. Медыджыд пиыс, Василей, гöтырыс – Матрена. Гозъялöн Педöр, Иван, Митрей, Опонь, Петыр пиян, Сандра, Наталь, Öдя нывъяс. Прокö Öньöлöн мöд пиыс – 34 арöса Андриан, гöтырыс – Катя. 510 номер улын 46 арöса Порфирий Николаев Ивановлöн, гöтырыс – Марпа. Гозъялöн Öлеш, Семе, Елизар, Вась, Конö пиян, Педöра, Марпа, Парась нывъяс. Тані жö олö Марья мачехаыс, сылöн Улита, чурка нылыс, Тима вокыс.

Орччöнöсь Мишаринъяс. Первойыс Степан Никитьевлöн. Мамыс – Катерина, чойыс – Матрена. Мöд керкаыс Яким Михайлов Мишаринлöн. Гöтырыс – Неонила. Водзö бара Михайловъяслöн нёль керка. На бöрынöсь бара на Ларуковъяслöн кык керка: öтиыс Степан Педöрлöн, мöдыс Педöр Öлексейлöн. 519 номер улын керкаыс Иона Григорьев Подоровлöн, гöтырыс – Лизавета, нылыс – Домна. Öтлаын олö вокыс, Гриша Павлин, сылöн гöтырыс Петыр Наста. Орччöн Иван Прокопьев Габовлöн овмöс. Кöзяйствуйтöны 41 арöса Мишыс да Миндора гöтырыс. Гозъялöн Иван, Анна, Усьта, Дарья. Водзын кык керкаын Ларуковъяс да сизимын Михайловъяс. 523 номер улын – Семен Кириллов Михайловлöн. Öдя гöтырыскöд быдтöны Парасьöс, Иринаöс, Натальяöс. 525 номер улын 61 арöса Арсений Минин Михайловлöн керкаыс. Олö öтнас. 530 номер улын 17 арöса Михаил Селиванов Ивановлöн. Вокъясыс -  Семö, Митрöпан, чойясыс – Марья, Матрена, мамыс – Ксенья. Водзö Öнтип Ефимов Михайловлöн керка. Гöтрасьлöма кыкысь. Мöд гöтырыс Мирон Кионь. Пияныс Вась, Епим, Öне, Макар, нывъясыс – Öдя, Катя, Сандра. Ставнас котырсö казеннöй палаталöн указ серти вуджöдöмаöсь овны Типöсиктö. Медбöръя керкаыс Василий Андреев Мишаринлöн. Олö öтнасöн.

Ставыс Нившераын 1902 вося январь öтиöд лун кежлö 91 овмöс. На лыдынöсь: Михайловъяс – 32, Габовъяс да Подоровъяс – 17, Ларуковъяс – 13, Жижевъяс – 6, Мишаринъяс – 3, Ивановъяс да Поповъяс – 2 овмöс. И со список дась. Сійöс ыстöны Усть-Сысольскö, уездса воинскöй присутствиеö.

Регыд Усть-Сысольсксянь воö юöр: Л.Н.Румлöн экспедицияысь йöз воласны и Ньывсер вожö. Тöдмаласны тані овны вермыны позянлунъяссö. А сы подув вылын кыв кöрталасны, позяс-ö овмöдны ичöт юяс пöлöнö мукöд губернияясысь вайöм йöзöс. И регыдöн ичöт юяс пöлöн мöдöдчасны овмöдчыны Ньывсер ю пöлöнö пуксьöм Одыб сиктысь олысьяс. Ньывсер ю бокö регыд овмöдчас Александр Петров Михайлов, «Ньывсер бок» урочищеö – Иван Алексеев Михайлов, «Одъю-водзöс-ёль нöрысö» вужъясясны Тистысь Алексей Михайлов да Иван Васильев Габовъяс, Сывъюдорö каясны и Тист Иванлöн пияныс Микулай, Öлексан, Павел, Егор да Степан. Лоас олысь и Оч-ю нöрысын.
А.Панюков

Кöрткерöсса районнöй музейысь директор  
Перевод с коми статьи А. Панюкова «Одыб сикт нэм заводитчигöн»
Нившера в начале века.
      Лето 1901 года было сухое. Неурожай ржи и ячменя, травы высохли. В лесу нет грибов и ягод. В Нившере не помнили такого лета.  После праздника Введения  (24 ноября по старому стилю) молодых парней забрали в рекруты. 
После  зимнего Николы  волостной старшина и писарь  составляли новый список для уездного воинского присутствия, обходили все дома и записывали всех жителей. Всего в Нившере на начало 1902 года  было 91 хозяйство.
Приходит известие из Усть-Сысольска: экспедиция Л.Н. Рума  побывает и в бассейне реки Нившеры. Их интересует  возможность проживания людей по  берегам маленьких рек.  И скоро вдоль маленьких рек начали заселяться  люди.  В урочище реки Нившеры, на  берегах рек Одъю, Сывью,  Оч-ю поселились Михайловы, Габовы.
